4 mei 2008

sewende sondag van paastyd

liturgiese voorstel

	Leesroostertekste

Fokusteks:

1 Petrus 4:12-14; 5:6-11
Ander tekste:
Handelinge 1:6-14; Psalm 68:1-10, 




32-35; Johannes 17:1-11


	Inleiding

Die Sondag tussen Hemelvaart en Pinkster staan as Exaudi bekend. Dit beteken “luister” en kom uit Psalm 27:7: “Luister tog na my, Here, as ek roep; wees my genadig en verhoor my gebed.”

Die naam van die Sondag is al ’n aanduiding dat tradisioneel op hierdie dag iets van die nood van Christene in die wêreld liturgies beslag kry. Ook die verhaallyn van die fokusteks en ander tekste vir hierdie Sondag weerspieël hierdie roep na God vanuit ’n wêreld en omstandighede waarin kinders van God beleef dat hulle swaar kry en ly. Ons enigste troos is dat ons Here Jesus Christus verheerlik is en opgevaar het na die hemel. Daarin is ons hoop geleë. Hierdie tweesprong van lyding en hoop moet vandag liturgies uitdrukking vind.



	God versamel ons voor Hom

Aanvangswoord

 “Uit donker dieptes roep ek; 

U, Here, roep ek aan,

hier waar, aan leed gekluister, 

ek vrees om te vergaan! 

Sal U, o God, tog luister 

– u oor gedraai na my – 

U wat uit nood en wanhoop 

u gunsgenote lei?”

(Beryming deur Lina Spies van Ps 130:1.)


	Diens van die tafel

In die viering van die nagmaal moet veral klem gelê word op die sakrament as ’n voorskou van die toekoms. Dat ons daarna kan uitsien om Christus as die verheerlikte Here te ontvang. Raak slegs hierdie element in die formulier aan..



	Diens van die woord

Naas die fokusteks moet ten minste ook die tekste uit Psalm 68 ook gelees word omdat dit die hoop op God en sy grootheid so duidelik na vore bring.

Gebed om die opening van die Woord:

Ons Vader, U bring lig in die duisternis van ons bestaan.

Laat die ligstrale van u Woord hierdie dag bestraal, 

sodat die opstanding van Christus nie vir ons ’n leë dogma bly nie, 

maar ’n hoopvolle opstand word teen die duisternis in ons wêreld.

Laat die hemelvaart en verheerliking van ons Here Jesus, ons met nuwe hoop leef. Amen.


	Uitsending

Gebruik die voorbeeld van ’n “geloofsbelydenis” in die Basisliturgie vir die Paastyd.

	Musiek en sang

In aansluiting by die verhaal van hierdie liturgie sou ’n mens nie met ’n lofsang begin nie, maar eerder met ’n “roep-” of “klaaglied”. 

Moontlikhede: Lied 130 (tweede melodie) of Lied 43:1-3 (enige van die Cloete- of Spies-beryming)

Moontlikhede: Lied 130 (tweede melodie); 43:1-3 
	Slotlied: Enige van die volgende; Lied 521:1, 2; 
Lied 425:1-4; Lied 428:1-4


PREEKSTUDIE –  1 PETRUS 4:12-14; 5:6-11

Teks

Die Leesrooster se fokusteks vir dié Sondag bestaan uit twee teksdele wat oënskynlik los van mekaar is. Die eerste reaksie is om ten minste die hele teks van 4:12 tot 5:11 as eenheid te neem en die inhoud daarvan te ontleed. Ek kies om nie dié pad te volg nie, maar die indeling te handhaaf en die inhoud van die twee dele te beskryf. In die afdeling onder “konteks” word aandag gegee aan verskillende verbande waarbinne ons fokusteks gelees en verstaan kan word. Uit die ontleding van die teks probeer ek ook die inhoud van die fokusteks in ’n paragraaf formuleer, en bied dit onder “preekvoorstel” aan as deel van die riglyn vir prediking.

4:12: Die lesers word aangespreek as geliefdes (Gr agapétoi; NIV – “dear friends”; vgl A M Stibbs en 
A F  Walls – hierdie aanspreekvorm lei die derde en finale hoofdeel van die brief in). Die outeur beskryf hulle situasie as onderworpe aan ’n vuurproef (Gr purósei; NIV –“painful trial”; KJV – “fiery trial” – beeld mbt die proses van suiwering van metale) en ervaring van ’n moeilike toets wat oor hulle kom. Petrus relativeer as ’t ware die ervaring deur vir sy lesers te sê hulle moet nie oor dié toets verbaas of verras wees nie. Wat met hulle gebeur, is nie iets vreemd nie. Nee, volgens hom is dit eerder die reël vir die lewe in navolging van Christus “and as a means of glorifying God” (Stibbs en Walls); iets wat, indien dit met jou gebeur, deur God vir ’n bepaalde doel gegee is as ’n toets of “trial” om karakter en kwaliteit te bewys.

4:13: Die meer korrekte of gepaste houding (reaksie) teenoor die vuurproef (moeilike toets) is nie verbasing nie, maar blydskap om in die lyding van Jesus te deel. Hier is ’n kwalifikasie, naamlik: “in die lyding van Christus deel.” Blymoedige lydsaamheid het volgens die skrywer ’n eskatologiese dimensie. Dit open die visie op die toekoms; die wederkoms van Christus in heerlikheid. Blymoedige lydsaamheid lei uiteindelik tot oorvloedige vreugde.

4:14: Die skrywer formuleer nou sy gedagtes in die vorm van ’n spreuk. (Vgl saligsprekinge in Matt 5:3-12 –  Handel ons teks oor dieselfde saak as Matt 5:10 en 11?) Petrus sê dat die geliefdes vir wie hy skryf, “geseënd” (Gr makarioi; KJV – “happy”) is wanneer hulle ter wille van die Naam van Christus beledig word, ’n gekwalifiseerde situasie; die eer van die Naam van Christus (vgl eerste bede van Ons Vader-gebed: “Laat u Naam geheilig word.” Petrus gaan verder en beskryf blymoedige lydsaamheid as bewys dat die Heilige Gees op hulle bly. Sien hoe hy die Heilige Gees hier beskryf: aan Hom behoort die heerlikheid, en Hy is die Gees van God.

1 Petrus 5:6 stel die begrip “nederige onderwerping” (Gr papeinóthéte) aan die orde. Ook hier is dit nie ’n ongekwalifiseerde of algemene saak nie, maar onderwerping aan God (die kragtige hand van God). Die onderwerping wat hier gevra word, is ’n persoonlike houding, bereidheid, keuse van die gelowiges aan wie hy skryf. Sodanige onderwerping lei tot verhoging deur God; Hy is die handelende agent. Ook hier is ’n tydsaanduiding saam met geduld en lydsaamheid. Volgens Petrus gebeur die verhoging deur God op “die tyd wat Hy bestem het”.

5:7 handel oor bekommernisse en hoe die gelowiges dit moet hanteer. Die verband word gelê tussen die gelowige se bekommernis en God se sorg. Ook hier kom iets van die etos van die saligsprekinge ter sprake. In Matteus 5:3 word die besef van afhanklikheid en die ontvangs van die koninkryk met mekaar verbind. Wie dus hulle bekommernisse aan God oorgee, erken daarmee dat Hy in beheer is van hulle lewe.

5:8, 9 roep die gelowiges op tot waaksame gedrag en geloofsgetroue standvastigheid. Die teenwoordigheid van die duiwel in die wêreld word nou ook ter sprake gebring. Hy word hier aangedui as een wat doelgerig fokus op gelowiges en om hulle te ontwrig; om hulle fokus van God weg te trek. Petrus beskryf hierdie optrede van die duiwel as tipies en dat hy alle gelowiges in die oog het. Omdat dit ’n werklikheid is, moet gelowiges mekaar onthou en weet dat hulle in dieselfde bootjie is.

5:10 en 11: Nou wys Petrus weer op God wat ons geroep het tot sy diens, maar ook in staat is om sy beloftes waar te maak en die duiwel te oorwin. Hierin lê die grond vir hulle geloof en die motivering vir lydsame volharding. Petrus eindig met die fokus op die eer van God.

Konteks

1. ’n Eerste literêre opmerking oor die verband tussen ons tweeledige fokusteks is gebaseer op ’n oppervlakkige beoordeling van die geskrewe teks in die OAV. Die twee teksgedeeltes staan onder drie opskrifte in dié vertaling en suggereer die temas van ons Skrifdeel. Die hele 1 Petrus 4:12-19 staan onder die opskrif: “Om as Christen te ly.” Die afleiding is dat vers 12-14 op die tema van lyding fokus. 1 Petrus 5:5-7 staan weer onder die opskrif: “Wees nederig,” terwyl die inhoud van 
1 Petrus 5:8-11 saamgevat word onder die opskrif: “Weerstaan die duiwel, God sal die krag gee.” Die drie opskrifte nooi ons uit om ’n verband tussen vier werkwoorde te lê (“ly”, “nederig wees”, “weerstaan”, “krag gee”). Oppervlakkig beskou is die handelende agent van die eerste drie werkwoorde die mens (Christene) terwyl God die handelende agent van die laaste werkwoord (krag gee) is. ’n Derde agent word deur die opskrifte aangekondig, naamlik die duiwel. So word ’n drieledige interaksie tussen agente gesuggereer.

2. ’n Tweede literêre opmerking oor ons fokusteks hou verband met die verhouding tussen die tematiese merkers van ons fokusteks en die breër struktuur van die eerste Petrusbrief.

a. Sonder om in al die besonderhede van Stibbs en Walls se analise in te gaan, wys ek op aspekte wat hier vir my belangrike hulp bied. In drie van die dertien onderdele van die brief wat Stibbs en Walls identifiseer, is lyding sentraal. Die een deel van ons tweeledige fokusteks (4:12-14) vorm deel van hulle tiende onderdeel (4:12-19 – die derde met die lyding-tema). Hulle ander twee verwysings is in hoofstuk 3 (voorbereiding vir wat later aan die orde kom). 1 Petrus 3:13-17 vorm die sesde afdeling van die brief (vgl hulle ontleding). Hulle beskryf dié deel met die opskrif: “Suffering for righteousness’ sake.” Dit stel ’n beginsel aan die orde; bereidheid om te ly ter wille van God se eer. Die volgende perikoop van die Brief (3:18-22 – die sewende onderdeel van hulle ontleding) fokus op Christus se lyding as voorbeeld vir gelowiges wat in Klein-Asië uitgedaag word om tot eer van God te lewe: “Christ’s suffering and its triumphant consequences.” Die derde verwysing na die lyding-tema is: “Further teaching about Christian suffering.” Dit volg op twee afdelings met die fokus op roeping tot ’n heilige lewe (4:1-6) en praktiese eise van Christendissipelskap (4:7-11). Die lyding-tema moet dus verstaan word binne die raamwerk van die Christengelowige se roeping tot ’n heilige en Godgerigte lewe as lewenshouding in navolging van Christus.

b. Die tweede deel van ons fokusteks (5:6-11) word deur Stibbs en Walls in twee onderdele (12 en 13) van die brief bespreek. Hulle vat die inhoud van 1 Petrus 5:5-9 saam onder die tema: “An exhortation to humility and endurance.” Daarmee kom nederigheid en volharding as eienskappe van die Christen se karakter en lewenshouding in die spel. Onderafdelings 2-5 van Stibbs en Walls se indeling help verder om hierdie eienskappe beter te verstaan. Hulle praat van “The character of our God-wrought salvation” (1:3-12); “The challenge to live differently” (1:13-2:3); “The privileges of belonging to the people of God” (2:4-10); en “Christian living in relation to others” (2:11-3:12).

3. ’n Vraag ten opsigte van beproewing en lyding is dié na die fisieke omstandighede waarin Petrus se lesers hulle bevind het. Dié vraag lyk belangrik, aangesien die gekwalifiseerde karakter van die lydsaamheid wat Petrus beskryf, nie kan beteken dat elke ervaring van gelowiges ingesluit is nie. Die sosiale konteks en fisieke situasie van die lesers speel sekerlik ’n rol in die betekenis van Petrus se oproep tot blymoedige lydsaamheid.

a. Die brief self (1:1) beskryf die geografiese gebied van die eerste lesers (D Perkins). Hulle was gelowiges wat verspreid gewoon het in verskillende provinsies; blykbaar etniese streke noord van die Taurusgebergte 
(J L De Villiers). Die gelowiges aan wie Petrus skryf, moes klaarblyklik onder lyding (van onsekere aard) gebuk gaan (L T Johnson). Volgens J H Elliott veronderstel 1 Petrus ’n interaksie (sosiale kontraste en konflikte, met gevolglike interne krisis vir die Christenbeweging) tussen die Christene en hulle samelewing. Hulle het oënskynlik intern verskil oor optrede na buite. Dus ’n tweeledige probleem vir die Christene van Klein-Asië: (a) lyding deur buitestanders; en (b) druk op interne eenheid en orde (Perkins). Die outeur gebruik konflik as literêre strategie “. . . to encounter the recipients to hold their ground, stand fast, and resist, and to equip them for the task by reassuring them of their distinctive union with God, with Jesus Christ, and with each other” (Elliot).

b. Die brief self gee aanduidings van “allerhande beproewings” waardeur die egtheid van hulle geloof getoets word (1:6, 7). Van hulle word kwaadgepraat (2:12); werksomstandighede bring lyding (2:18); onverdiende lyding omdat hulle aan God getrou wil wees (2:19; 4:16); oor hulle goeie lewenswandel in Christus belaster (3:16); van “haat teen die menslike ras” verdink (Goppelt); asook dat hulle gedrag teen die beginsel van vrede en harmonie indruis. Die outeur stel dit in perspektief en sê dat hulle in die lyding van Christus deel (4:13) en nie verbaas moet wees oor die vuurproef nie (4:12), soos belediging ter wille van die Naam van Christus (4:14).

c. Die brief bevestig nie die hipotese van staatsvervolging wat op die dood uitloop nie. Die gelowiges se lyding dui eerder op ’n konteks van sosiale verwerping (L Goppelt). Die vyandigheid van die sosiale omgewing was kenmerkend van die sosiale omstandighede in die hele Klein-Asië (vgl Elliott – in 
1 Pet moontlik plaaslik en sosiaal gemotiveerd). Goppelt meen die diskriminasie verteenwoordig ’n stadium aan die begin van die vervolging onder Nero, met sy hoogtepunt in Openbaring. Behalwe die woord “lyding” (2:19-20; 3:14, 17; 4:15, 19; 5:10) dui ander begrippe eerder op verbale as fisieke aanvalle (Johnson). Die gelowiges ervaar vyandskap met gevolglike interne spanning (Elliott). Vyandskap en interne verdeeldheid bied die basis vir Petrus se versekering van seën, selfs al sou hulle moes ly as hulle reg doen (3:14). 

4. Op Arbeidsondag moet die vraag ook gevra word na die betekenis en toepassing van ons teks met betrekking tot Christene en hulle ekonomiese aktiwiteit. Ten tye van die skrywe van hierdie preekstudie is die media daagliks vol van berigte oor stakings deur lede van staatdiensvakbonde. Dit is veral stakende onderwysers en verpleegpersoneel wat onder kritiek deurloop. Die vraag word telkens gevra of hierdie soort optrede vir Christene ’n opsie kan wees. Tot op watter punt kan of behoort Christene te ly onder werksomstandighede (swak of onbillike vergoeding) omdat hulle die styl van diensbaarheid en volhardende geloofsvertroue wil handhaaf?

Volgens 1 Petrus 2:18 is een van die talle beproewinge waardeur die geloof van die eerste lesers in Klein-Asië getoets is, juis hulle werksomstandighede. Die outeur van 1 Petrus spoor Christenslawe aan tot onderwerping aan hulle eienaars, selfs al sou dit lyding beteken, omdat hierdie onderwerping deel vorm van die goeie werke waardeur die geheiligde gedrag van gelowiges gekenmerk behoort te word (H J B Combrink). Wanneer die outeur in 1 Petrus 2:18 en verder hom tot die slawe rig, gaan die outeur nie “beyond the standards of the day, except for the christological motivation for enduring suffering” nie (W Schrage). Slawe wat in Christus se lyding as gawe deel, “is expected to follow the model of nonretaliation and patient endurance of unjust treatment” (A Verhey).

Volgens Goppelt werk 1 Petrus die fundamentele betekenis van die verpligting tot kritiese gedrag ten opsigte van die institusionele lewe uit met verwysing na die ekstreme voorbeeld van slawerny. Dié voorbeeld dien as verheldering van hoe Christene ’n verantwoordelike en kritiese standpunt kon inneem binne die sosiale instellings en die norme van hulle tyd. Vir Goppelt skep die gewete (2:19) wat aan God gebonde is die bevoegdheid om verantwoordelik standpunt in te neem binne sosiale strukture. Daarmee word ’n beoordeling-standaard met ’n spesifieke inhoud aangedui: God is die bron van die gewete.

5. Ons lees en oordink ons fokusteks in die kerklike seisoen van Pase. Barbara Rossing skryf: “Resurrection dawns again in our midst this year, beginning at the tomb. Whether as a flickering candle in a sepulchre or the flicker of hope in war-torn Iraq, Easter proclaims that God brings life out of death – right in the midst of our most hopeless or violent situations.” Sy sê verder dat die opstandingshoop bedreigde geloofsgemeenskappe omvorm (Eng “transform”) tot dapper/vrymoedige (Eng “courageous”) getuies van Jesus se teenwoordigheid in ons wêreld. Die opstanding roep gelowiges op om verantwoording te doen van die hoop wat in hulle leef 
(1 Pet 3:15). Vir B R Rossing is die taak van die prediker in hierdie kerklike seisoen om die opstanding aan te kondig en die lewende Christus wat ons vergesél, te benoem. In dié lig sê sy dan dat die sentrale vraag wat haar kommentaar rig, dié is oor watter verskil Jesus se opstanding in hierdie wêreld maak. 1 Petrus wys juis hoe mense sonder ’n tuiste of ’n verhaal God se eie mense word, uitverkore en waardevol vir God. Sy sê: “The sense of living hope and ‘home’ at the heart of 1 Peter can transform us today, just as it transformed communities of displaced exiles living under Roman imperial violence in the first century.”

Preekvoorstel

Die prediker sal deeglik kennis moet neem van die historiese omstandighede van die eerste lesers van die brief. 1 Petrus se eerste lesers was Christene in vreemde en vyandige omstandighede waar hulle geen sosiale status gehad het nie. Die kerk het nog nie ’n gevestigde struktuur, orde of organisasie ontwikkel nie. Binne dié besondere situasie moes die lesers hulle geloof in Christus uitleef. Hulle moes as kerk in vreemdelingskap lewe deur op Christus te fokus. Hy is hulle voorbeeld vir die Christelike lewenswandel. In handhawing van ’n Christusgetroue lewe moet die gelowiges mekaar ondersteun en aanvaar. Die model vir gemeentewees in dié omstandighede is een van ’n voorbeeldige lewe en onderlinge versorging as huisgesin van God. Daardeur getuig hulle van God en is hulle tot seën vir die wêreld (E C Orsmond, 2002).

’n Tweede aspek wat verreken moet word, is die inhoud van ons fokusteks (sien “Teks” hierbo). My poging om die inhoud saam te vat, is dat die gelowiges aan ’n vuurproef onderworpe was; ’n beskrywing van hulle disposisie (omstandighede) omdat hulle “in die lyding van Christus deel”. Maar dié ervaring was en is nie uitsigloos nie. Te midde van lyding het hulle destyds en gelowiges vandag ’n toekomsverwagting wanneer God se eer hulle motiveer. ’n Lewenshouding van blymoedige lydsaamheid is ’n geseënde houding. Dit behels ’n nederige onderwerping aan die “hand van God” binne spesifieke sosiale omstandighede. Om God te eer beteken ook afhanklikheid van Hom, wat die nederiges verhoog en sy afhanklike kinders versorg. Daarom kan en behoort die beproefdes hulle bekommernisse aan Hom oor te gee. In die lig van hulle vuurproef-lewe word gelowiges opgeroep tot waaksaamheid en standvastigheid in die geloof. Hulle moet die duiwel weerstaan en hulle lotsgebondenheid met ander gelowiges onthou. Hulle troos en hoop bestaan in God se belofte dat Hy hulle weer oprig. Dié belofte staan vas, want alles behoort aan Hom. 

’n Derde aspek vir die prediking is die aard en wese van die lyding wat die gelowiges aan wie Petrus geskryf het, beleef. Dit help om praktiese kontemporêre voorbeelde te identifiseer en toepassings te maak vir die plaaslike gemeente. Ons het gesien Perkins identifiseer ’n tweeledige probleem vir die Christene van Klein-Asië: (a) lyding deur buitestanders (vyandskap); en (b) druk op interne eenheid en orde (interne verdeeldheid). Ons het ook gesien die brief self gee aanduidings van “allerhande beproewings” waardeur die egtheid van hulle geloof getoets word (1:6, 7); dat van hulle kwaadgepraat is (2:12); hulle werksomstandighede lyding gebring het (2:18); hulle onverdiende lyding ervaar het omdat hulle aan God getrou wou wees (2:19;  4:16); hulle oor hulle goeie lewenswandel in Christus belaster is (3:16); van “haat teen die menslike ras” verdink is; en dat hulle gedrag teen die beginsel van vrede en harmonie sou indruis. Ons het ook gesien dat Goppelt meen die diskriminasie verteenwoordig ’n stadium aan die begin van die vervolging onder Nero, vandaar die woord “lyding”. Ander begrippe sou volgens L T Johnson op verbale aanvalle dui. 

Rossing meen dat hierdie teks ons kan verbind aan Christene wat vandag ly vanweë marginalisering en teistering – “to Central Americans, to Asian Christians living as tiny minorities in Muslim countries, to Palestinian Christians living under Israeli occupation. We share with our sisters and brothers around the world whose daily experiences of ‘exile’ or harassment echo the paroikos (exile) situation of 1 Peter.”

Vierdens moet die prediking die gemeente help om hulle ervarings teologies te beoordeel en binne die raamwerk van God se lewensdoel vir hulle te verstaan. Stibbs en Walls formuleer hulle perspektief op die vuurproef- ervarings in die volgende woorde: “. . . they are the divinely-appointed way of testing and purifying faith. God can and does use them to further his own ends. (I)it holds sure promise of an overwhelmingly joyful participation in Christ’s coming manifested glory. We must make sure, therefore, that any suffering which we experience is genuinely Christian and undeserved. These sufferings of Christians . . . are purificatory with a view to salvation, though they involve temporary earthly pain and loss.”

Goppelt vat die roeping van die Christene aan wie dié brief geskryf is, in een sin saam: “Christians were supposed to bear witness to the gospel that sought to save all people through Christian conduct in the institutions of society.” Hulle moes die voorbeeld van hulle Here tussen die mense uitleef. Hulle moes deur hulle optrede in die politieke, ekonomiese en huwelikslewe God se wil vir die menslike lewe voorleef. Die getuienis van Christene in die wêreld bestaan nie in onttrekking nie. Ander mense kom tot bekering deur Christene se goeie werke binne sosiale strukture (Schrage). Christene wat in sosiale strukture moet lewe, behoort hulle gedrag altyd volgens ander motiewe en kriteria te rig as wat hulle nie-Christen-vennote mag verwag: “Only when willingness constituted the basis for such suffering and was repeatedly practiced would the responsible conduct of Christians in society become the witness of the new existence of the eschaton because it did not ignore the conditions for living in history but made itself appropriately subject to them” (Goppelt).

Rossing beskryf die fokus en toonaard van die tekste wat in 2005 as fokustekste vir die laaste Paassondag gekies is met die volgende woorde: “The mystical ‘glory’ experienced by Jesus and his followers encompasses suffering. Today’s texts are about glory and glorification – but not the glorious restoration of the kingdom that the disciples hope for. The arc of Jesus’ glory begins with crucifixion and continues through the community’s ‘fiery ordeal’ of suffering in 1 Peter. Because of our oneness and koinonia in Christ, we can know that when anyone suffers, all of our brothers and sisters in all the world share together in that same suffering. Jesus’ spirit of glory ‘rests’ upon us when we suffer, accompanying us as a wonderful companion. Indeed, these final Easter readings take us more and more deeply into companionship with Jesus, with the Spirit, with God, and with one another.”

1 Petrus help ons om te leer hoe om in die konteks van ’n imperiale wêreld te leef, terwyl ons nie daarin verval nie – “how to honor the government while fearing only God (2:17), how to testify to the hope that is in us. How do we live out our faith as an alternative ‘household’ within the most powerful empire on earth?” (Rossing)

